
Sobre que investigas? 
Traballo na eliminación de contaminantes estables (fármacos, pesticidas) a 
través de adsorción (de modo que queden retidos en materiais porosos que 
sintetizo) ou a través de Procesos de Oxidación Avanzada. Estes 
contaminates son tóxicos para os microorganismos, o que fai que a súa 
degradación biolóxica (proceso típico nas estacións de tratamento de auga 
residual: ETAR) sexa moi complexa, resistindo o proceso e liberándose ao 
medioambiente á saída da ETAR. Así, estes Procesos de Oxidación 
Avanzada degradan non-selectivamente a materia orgánica, podendo 
degradar a través de, por exemplo, procesos foto-catalíticos, calquera tipo 
de contaminante. A optimización destes procesos é vital, de modo que 
economicamente poidan ser eficientes para a súa utilización real. 
Nos últimos anos, tendo en conta os problemas ambientais en termos de 
déficit de fontes de enerxía tradicionais e da contaminación que estas 
producen, centrei tamén a miña investigación na produción de hidróxeno H2 
(teño un proxecto no que son Investigadora Principal), a partir da rotura 
electroquímica da auga. Tendo en conta a complexidade deste proceso, e os 
seus custos asociados, é necesaria a utilización de catalizadores (materiais 
que melloren o proceso), e a optimización do proceso en xeral, para que esta 
alternativa sexa plausible no futuro. 
 
 

Como o investigas? 
 Á hora de facer os experimentos de eliminación de contaminantes, tanto 
por adsorpción como por Procesos de Oxidación Avanzada, o que facemos 
son "disolucións modelo". Isto é, compramos un fármaco ou pesticida que 
estea no medioambiente, e facemos disolucións en auga destilada e 
aplicamos os procesos de eliminación. Por exemplo, a aplicación dun campo 
eléctrico, ou de radiación solar. Así, vemos como se degrada o contaminante 
e imos optimizando o proceso, de modo que sexa mais eficiente. Calculamos 
os custos asociados e vemos se podemos competir con outras tecnoloxías. 
Cando temos o proceso optimizado, utilizamos augas residuais reais como 
matriz de traballo, xa que esas condicións son máis difíciles e máis próximas 
ás condicións reais que teriamos á hora de aplicar estes procesos. 
Nos experimentos de rotura electroquímica da auga, este é un proceso moi 
custoso, xa que a auga é moi estable e pretendemos rompera en H2 e O2 coa 
aplicación dun campo eléctrico. Para reducir o potencial para aplicar, e con 
iso os custos, engadimos catalizadores sobre a superficie do eléctrodo. Hai 
catalizadores metálicos de referencia para estes procesos, que dan moi bos 
resultados, pero son moi caros, tóxicos e inestables co tempo (estráganse 
co uso). O que facemos nós é sintetizar catalizadores "verdes", amigables co 
medioambiente, utilizando residuos agroindustriais que tratamos 
térmicamente. Estes residuos son un problema para as empresas 
produtoras e para o medioambiente, xa que se acumulan en zonas que 
poderían ser utilizadas para fins mais lugrativos. É por isto que podemos 
falar de que  este proceso englóbase na economía circular. 
 
 

Con que outros temas se relaciona? 
A miña investigación relaciónase directamente co medioambiente. O 
aumento da poboación fai que haxa mais contaminación, e por iso a liña de 
investigación centrada na eliminación de contaminantes é de vital 
importancia. Doutra banda, ese aumento da poboación fai que o déficit 
das enerxías tradicionais vaia a peor, de modo que está estimado que 
para 2080 non dispoñeremos das fontes de enerxía non-renovábeis. Así, 
débese fomentar a utilización de enerxías renovábeis. Entre elas, a 
xeración electroquímica de H2 é unha alternativa moi boa, xa que é 
independente ás condicións metereologicas (contrariamente a outras 
enerxías renovábeis como a eolica ou a solar). 
 

Como comenzaches a túa investigación? 
Nunca pensei no camiño da investigación (non sabía como era, como 
funcionaba a investigación), só tiven a oportunidade durante o máster, 
onde as miñas xefas Marta Pazos e Ángeles Sanromán, fixéronme un 
pequeno contrato para formar parte do grupo de investigación BIOSUV 
(Bioenxeñería e Procesos Sostibles da Universidade de Vigo). Ese mundo 
gustoume moitísimo e xa nunca máis me fun. 

Con que dificultades te atopaches á hora 
de desenvolver a túa investigación? 

Loxística, o tempo. Ao final é unha carreira por bolsas, axudas e proxectos 
competitivos. A sorte pouco xoga, e o as contas que me saen é que máis 
tempo dedícolle, mellor curriculum teño e máis preto estou do seguinte 
contrato ou proxecto. Pero hai que ter un equilibrio coa vida persoal, por 
moito que me guste o traballo 
Problemas económicos non tiven, se tivese que mencionar algo sería que a 
maioría das veces, entre bolsas, hai desfasamentos, de modo que te podes 
quedar algúns meses sen contrato.  
 

Relevancia social 

Con que elementos ou feitos cotiáns se 
pode relacionar a túa investigación? 

Que as augas estean contaminadas aféctanos a todos. Non só temos 
pouca auga polo quecemento global, senón que cada vez somos máis e 
con mais produción extensiva, o que aumenta a cantidade, 
respectivamente,  de fármacos e pesticidas utilizados. Ademais estes son 
cada vez máis estables, máis complexos, o que fai que necesitemos novos 
procesos para analizalos e eliminalos. 
O deficit de enerxía é outro gran problema social, e a xeración 
electroquímica de H2 ten moito potencial, só necesitamos optimizar o 
proceso de modo que baixen os custos. 
 

Que pensas que pode cambiar no mundo 
cos resultados da túa investigación? 

Gustaríame que a saída das augas dunha depuradora non fose unha "zona 
cero". Agora mesmo todos sabemos que esa auga non é desexable, e a 
maioría dos problemas non son visibles ao ollo humano. Pero de aí saen 
fármacos, pesticidas, etc. que van ao medioambiente, acumúlanse, e xeran 
un problema, que chega a nós. Axustando o tipo de procesos cos que 
traballamos, poderiámosnos asegurar de que esa auga tratada teña 
mellores propiedades.  
Que se empezará a usar máis o H2 como fonte de enerxía sería moi 
satisfactorio para a sociedade, evitando chegar a esgotar as fontes de 
enerxía non-renovábeis, e adquiririamos a independencia socieconómica 
que ten calquera país que dispoña da súa propia fonte de enerxía.  

Que se investiga en Galicia? Membros de InvestiGal 
ofrécennos uns petiscos da súa investigación. 

Máis información:
 

http://biosuv.uvigo.es/ 

